
 

UZ NAŠ DRUGI BROJ 
 
 

Drugi broj Historijske misli uglavnom donosi radove koje su 
prezentirani na Naučnom skupu "Bosna i Hercegovina u 
jugoslavenskim državnim okvirima (1918-1992)". Skup je održan 4. 
decembra 2014. godine na Filozofskom fakultetu Univerziteta u 
Tuzli, a organizirali su ga Društvo historičara Tuzlanskog kantona i 
Odsjek za historiju Filozofskog fakulteta Univerziteta u Tuzli. 
Namjera organizatora je bila – sto godina od izbijanja Velikog rata 
koji je omogućio nastanak Kraljevstva Srba, Hrvata i Slovenaca – da 
otvori raspravu o položaju i ulozi Bosne i Hercegovine u životu 
dviju jugoslavenskih država, o rezultatima trajanja ovih tvorevina po 
Bosnu i Hercegovinu, o nedovoljno rasvijetljenim aspektima 
bosanskohercegovačke historije jugoslavenskog razdoblja i drugim 
važnim i zanimljivim temama o kojim se mogu ponuditi nove 
obavijesti i analize, kao i novi pogledi, tumačenja, stavovi i ocjene. 
Na skupu je izloženo više značajnih i korisnih referata, ali, nažalost, 
svi autori nisu uobličili svoja izlaganja i dostavili ih Redakciji na 
objavljivanje. Pa ipak, na osnovu radova koje donosimo može se, 
vjerujemo, steći predstava o koristi i učincima navedene 
konferencije. 

Pored radova sa spomenutog naučnog skupa, u sklopu drugog 
broja donosimo i prilog naše mlade koleginice Mersihe Imamović o 
provali Gota u rimsku provinciju Dalmaciju te o njihovom utjecaju 
na društveno-političke, privredne i kulturne tokove. Riječ je o članku 
koji obrađuje važan dio historije starog Rima s akcentom na 
događaje na bosanskohercegovačkim prostorima. Autorica je 
obradila provale Gota na teritoriju provincije Dalmacije sa svim 
posljedicama koje su se odrazile na život njenih stanovnika. 
Potrebno je naglasiti da je ovo prvi cjelovit prikaz sudbonosnih 
događaja na tlu današnje Bosne i Hercegovine u doba kasne antike 
sa svim onim što je pratilo prodor Gota, kao i drugih barbarskih 

plemena koji su uništili sve ono što je na ovim prostorima stvarano 
tokom petstogodišnje rimske vladavine. 

Želimo se zahvaliti svim kolegama, prijateljima i donatorima 
koji su učestvovali i omogućili izlazak prvog i drugog broja 
Historijske  misli. Istovremeno, pozivamo sve kolege i zainteresirane 
čitaoce na saradnju i učešće u izdavanju narednih brojeva našeg 
časopisa. 

